
作者简介

秣陵春感（步山阳周实丹原韵）
飘零尘海苦琴樽，烟雨苍茫落日昏。
剩有荆榛迷古道，恨无芳草壮荒园。
羝羊车驾偏萦梦，鹦鹉帘栏噤不言。
一自江南春去后，落红满地掩重门。

花开花谢了无痕，待与春婆细讨论。
十丈长幡周处士，三千珠履赵平原。
乌衣巷锁王孙宅，白帝城空蜀主坟。
安得洪都方士术，为侬碧落觅春魂。

隋堤干里绿成荫，飞絮沾泥感弗禁。
忍耻横磨延广剑，赏音谁识伯牙琴。
已惊入世花如锦，却恨藏娇屋未金。
最是临歧杨柳色，一回回首一沾襟。

不堪举国昏如醉，旧日神州叹陆沉。
三径落花红惨惨，半村烟树绿深深。
嫉邪愤世君山涕，碧海青天武穆心。
寂寞玉栏杆外月，良宵何处觅花阴。

